
CAP. XI. 39

9 Ma cose seì andæti a vedde? furse ün prufeta?
Següu mi ve diggu anche ciü che ün prufeta.

10 Perchè questu u l’è quellu du quæ l’è scritu:
eccu mi mandu u mæ angëu davanti â to faccia, che u
preparià a stradda davanti a ti.

11 In veitæ mi ve diggu che fra quanti sun nasciüi
da ê donne, nisciün è vegnüu a lüxe ciü grande che Giuvanni Battista; ma u ciü piccin ne u regnu di sê u l’è ciü
grande che lê.

12 Oua da u tempu de Giuvanni Battista scin a u
giurnu d’ancheu, u regnu du sê u s’acquista cu a forsa,
e se u piggian quelli che fan viulensa.

13 Perchè tütti i prufeti e a lezze han prufetizzòu fin
a Giuvanni:

14 E se vuì vueì capîla, u l’è u mæximu Elia che
duveiva vegnî.

15 Chi ha uegge da sentî, che sente.

16 Ma a chi assumeggiò mi questa razza d’ommi? A
s’assumeggia a quelli figgieu che stan assettæ in sce
ciasse, e crian a i so cumpagni

17 E dixan: nui emmu sünòu, e vuiâtri nun eì ballòu; emmu cantòu cansuin malinconiche, e nun eì dætu
segnu de malincunia.

